
Navoiy davlat pedagogika instituti San’atshunoslik fakul’teti, Tasviriy san`at va 

muhahdislik grafukasi kafedrasi katta oqituvchi. 

 

Yoshlarni tasviriy san’at sohasida barkamol etib tarbiyalashda tasviriy san’atga oid fanlar, 

xususan “Qalamtasvir” fani alohida ahamiyatga ega. Bu esa, o‘z navbatida, oliy o‘quv yurtlarida 

o‘qitilayotgan maxsus fanlarning chuqur va asosli bo‘lishini taqozo etadi. Jamiyat va davlat 

o‘zligini anglagan, vatanparvarlik tuyg‘usi bilan millat, xalq manfaatlari, ijtimoiy, iqtisodiy, 

madaniy ravnaqi uchun ma’suliyatli, ilmiy bilim, mehnat va kasb-kor ko‘nikmalari, ishbilarmonlik 

asoslarini egallagan, ruhiy sog‘lom, jismonan yetuk, umuminsoniy va milliy xulq-atvor 

normalarini o‘z ongi va faoliyatida mujassam etgan ma’naviy madaniyatli shaxsni tarbiyalab 

yetishtirishdan manfaatdordir.  

Hozirgi zamon talabi avvalo, rivojlanib borayotgan ilm-fan taraqqiyoti va tajribalari hamda 

amaliy natijalarini chuqur o‘rganib, ilm fanga dolzarb va o‘ta ahamiyatli tomonlarini tatbiq etishni 

taqozo etmoqda. Ta’limda har doimgidek uzluksizlik va uzviylikni ta’minlab, millionlab 

axborotlar ichidan asosli va natijaviy nazariy hamda amaliy ma’lumotlarni olib kirish fanning 

taraqqiyotini belgilaydi.  

Qalamtasvir juda qadim zamonlarda mehnat jarayonining taraqqiyoti natijasida paydo 

bo‘ldi. Mehnat jarayonida inson tafakkuri kamol topdi, go‘zallik hissi ortdi, voqelikdagi go‘zallik, 

qulaylik va foydalilik tushunchalari kengaydi. Sinfiy jamiyat vujudga kelishi bilan esa ijtimoiy 

taraqqiyotda katta o‘zgarishlar sodir bo‘ldi: aqliy mehnat jismoniy mehnatdan ajralib chiqa 

boshladi. Bu esa fan va san’at rivojida muhim ahamiyat kasb edi. Professional san’at va 

san’atkorlar shu davrda paydo bo‘ldi.  

San’at esa o‘zining spetsifik xususiyatini, sinfiyligini namoyon etib, hukmron sinfning 

ideologiyasini targ‘ib etuvchi kuchli g‘oyaviy qurolga aylandi. Lekin shunga qaramay, omma 

orasidan yetishib chiqqan iste’dodli ijodkorlar mehnatkash xalq ommasining orzu-istaklarini, 

ularning go‘zallik va xudbinlik, olijanoblik va insonparvarlik haqidagi tushnchalarini ifoda etuvchi 

asarlar yaratdilar. Xalqning turmushi, urf-odatlari, yutuq va mag‘lubiyatlari ularning asarlarida o‘z 

ifodasini topdi (3-rasm). Har bir davrda mavjud bo‘lgan ana shunday san’at hayot go‘zalliklarini 

tasvirlab, odamlarda yuksak xislat va fazilatlarni kamol toptirdi, ularni tenglik, ozodlik, birodarlik, 

yorqin kelajakka intilish yo‘lidagi kurashga da’vat etdi. 

Insoniyat yaratib qoldirgan madaniy boyliklar faqat o‘tmish kishilaridan qolgan yoki 

yaratilayotgan boyliklar bo‘lib qolmay, balki o‘zida inson aql-zakovati, hayot to‘g‘risidagi fikr-

o‘ylarini aks ettiruvchi ko‘zgu hamdir. Jahon san’ati tarixini o‘rganish, uning taraqqiyot 

qonunlarini tushunish, nodir yodgorliklar bilan tanishish o‘tmish odamlarining his-tuyg‘u, hayotiy 

tajribalarini o‘rganish g‘oyaviy-estetik qarashlarining shakllanishini bilish demakdir. Bu so‘zsiz, 

kishilarda hayotiy tajribalarning boyishiga, hayotga yanada keng va atroflicha yondashishga 

yordam beradi.  

Tasviriy san’atning barcha turlarining asosi bo‘lgan qalamtasvir hisoblanadi. «Qalamtasvir» 

XVIII asrdan boshlab chiziqlar yordamida obraz yaratish sifatida tasvirni belgilovchi atama bo‘lib 

kelgan. U barcha san’at turlaridagi shakli, o‘lchami, tuzulishi va xarakterini belgilab beruvchi 

muhim xususiyatlari bilan tanishtiradi.  

Tasviriy san’at turlarining asosi – qalamtasvirni chizmachilik bilan taqqoslasak, uning 

xususiyatlari yanada yaqqol ayon bo‘ladi. 9 Birinchidan, rassom tasvirni ko‘z bilan chamalab, o‘z 

qo‘li bilan qisqa vaqtda tasvirlab ko‘rsata oladi. Ikkinchidan, rassom tasvirda buyumning tashqi 



asosiy belgilari, uning materialligi, hajmi, yorug‘ligi, fazoviy joylashuvi va hokazolarni ko‘rsatadi. 

Uchinchidan, qalamtasvirda nafaqat buyumning tashqi turli belgilari tasvirlanadi, balki 

buyumning ichki mazmuni ham ifodalanib, kuzatuvchida muayyan fikr va hissiyot uyg‘otadi. 

Qalamtasvir xususiyatlarini chuqurroq o‘rganish uchun tasvirlash shartli ravishda bir necha 

turga bo‘linadi. Qalamtasvirning tasvirlash vositalari ishlatilishi bo‘yicha tasvir chiziqli va tusli 

turlarga bo‘linadi. Chiziqli rasm qoidaga ko‘ra och rangli va umumlashtirilgan bo‘ladi. Chiziqlar 

orqali badiiy obraz yaratiladi. Jadvallar, shartli chizmalar va doskadagi tasvirlar shular 

jumlasidandir. Tusli tasvirlar muhitdagi buyumning hajmliligi, yorug‘ligi, fakturasi va fazoviy 

munosabatlarining to‘liq ta’rifini beradi. Bunday rasmlar yorug‘-soyali va tusli rasmlar deb 

ataladi. Ayrim buyumlar sharpasi va tashqi ko‘rinishi orqali xarakterlidir. Shuning uchun bunday 

ko‘rinishlarni tasvirlashda ayrim hollarda tusli tasvirning oddiy turi tanlanadi, bu esa siluet deb 

nomlanadi, ya’ni bir xil tekis tus bilan qoplanib, tashqi ko‘rinish chizig‘i orqali bajariladigan 

tasvir. Qalamtasvir bajarish uslubiga ko‘ra asl nusxa (original) va bosma turlarga bo‘linadi. Asl 

nusxa rasm – rassom tomonidan o‘z qo‘li bilan yaratilgan yagona namuna hisoblanadi. Bosma 

rasm esa qog‘oz yuzasiga qolipdan tushirilgan rasmdir, u estamp deb yuritiladi. Estampning bir 

necha ko‘rinishi mavjud: gravyura, lino gravyura, litografika. Qalamtasvir ishlatilishiga ko‘ra 

akademik va ijodiy tasvirlarga bo‘linadi. 

 Akademik qalamtasvir bu – uzoq vaqt davomida tasvirlashga o‘rgatish, turli shakl va 

belgilarni o‘rganish hamda tasvirlash usullarini o‘zlashtirish maqsadida bajariladigan rasm. Ijodiy 

qalam tasvir bu – rassomning fikri, hissiyoti va dunyoqarashini obrazli ifodalovchi tasviriy san’at 

asari. 10 O‘quv va ijodiy ishlarda qoralama, etyud, eskiz kabi atamalar keng qo‘llaniladi. 

Qoralama deb qisqa vaqtli tasvirga aytiladi. Buyum tasviri yoki uning qismlarining mukammal 

o‘rganilishi etyud orqali amalga oshiriladi. Etyud va qoralamalarda chuqur o‘rganilib yig‘ilgan 

haqiqiy materiallar ijodiy rasm yoki asarlar yaratilishi mobaynida foydalanishga mo‘ljallangan 

dastlabki chizgilar eskiz deb yuritiladi. Tasvirlash jarayonini 4 bosqichga ajratish mumkin.  

1-bosqich. Qo‘yilmaning tuzilishiga qarab qog‘oz varag‘i tik (vertikal) yoki yotiq 

(gorizontal) holatda bo‘lishi aniqlab olinadi. Narsaning tashqi shakllari kuzatilib, bu shakllar 

qo‘shimcha chiziqlar yordamida geometrik shakllar tarzida belgilanadi hamda amalda qanday 

maqsadlarda ishlatilishi tahlil qilinadi. Narsalar bo‘yining eniga nisbatining solishtirilishi bilan 

aniqlanadi. Narsaning tashqi ko‘rinishida joylashgan umumiy belgilari ko‘rsatiladi.  

2-bosqich. Narsaning umumiy shakli va tasvirning nisbati o‘lchami hisobga olinib, qog‘ozda 

uning joylanishi (kompozitsiyasi) aniqlanadi. Narsaning asosiy nisbatlari, uning o‘lchami mf 

chiziqli (konstruktiv) qurilishi perspektiv qisqarish qoidalariga rioya qilingan holda tasvirlanadi.  

3-bosqich. Narsaning asosiy qismi va mayda bo‘laklarining o‘zaro joylashuvi aniqlanadi. 

Tasvirlashda qo‘llanilgan yordamchi chiziqlar o‘chirib tashlanadi va qo‘yilmadagi narsalar bilan 

chizilgan rasm taqqoslab ko‘riladi. Rasmdagi narsalarning yorug‘ – soyasi shtrixlanib, och-to‘qligi 

aniqlanadi. Tasvirlangan narsadagi yorug‘, uning yarim soyasi, shaxsiy soyasi, refleks shu’la 

qismlari oxiriga yetkaziladi. Buyumlarning har bir shakli va qismalari alohida ishlanadi.  

4-bosqich. Shakllarning xarakteri va fakturasi ko‘rsatiladi hamda ish butun bir yaxlitlikka 

keltirilgan holda tugallanadi. 

